
SAOPŠTENJE ZA JAVNOST
Pod pokroviteljstvom RCC-a danas u Sarajevu potpisan protokol o regionalnoj saradnji javnih servisa jugoistočne Evrope
SARAJEVO, 30. septembar 2011. godine – Generalni direktori 12 javnih servisa danas su u Sarajevu, pod pokroviteljstvom Sekretarijata Savjeta za regionalnu saradnju (RCC), potpisali protokol o regionalnoj saradnji u oblasti edukacije i obuke članica Evropskog udruženja javnih servisa jugoistočne Evrope.
Sastanak su zajednički organizovali Udruženje, Radio-televizija Bosne i Hercegovine i Sekretarijat Savjeta za regionalnu saradnju.  

Generalni sekretar Savjeta, Hido Biščević, rekao je u svom uvodnom obraćanju da je potpisivanje protokola dokaz da je, uprkos oscilacijama u političkim i socio-ekonomskim prilikama u jugoistočnoj Evropi, region ipak nastavio da se kreće naprijed.
„Edukacija i obuka su od ključnog značaja za obezbjeđivanje tržišne konkurentnosti s obzirom da samo dobro obučeni kadar upoznat sa najnovijim trendovima može da drži korak i da se nosi sa tehnološkim i društvenim izazovima svijeta koji se tako brzo razvija, a koji kao takav može da ispunjava misiju javnih servisa članova Udruženja“, rekao je Biščević.
Protokolom se postavljaju brojni važni ciljevi kao što su podizanje profesionalnih standarda i kvaliteta, efikasnosti i uređivačke nezavisnosti javnih servisa, podsticanje i jačanje pouzdanosti, različitosti i poštivanja svih slojeva društva, utvrđivanje najboljih praksi i inovacija, aktivno doprinošenje izradi zajedničke politike edukacije i obuke, te istraživanje mogućnosti i sprovođenje zajedničkih inicijativa u cilju promovisanja veće konkurentnosti javnih servisa.
Predsjednik Evropskog udruženja javnih servisa jugoistočne Evrope i generalni direktor Hrvatske radio-televizije, Josip Popovac je naglasio da smo danas bili svjedoci potpisivanja jednog važnog dokumenta.
„Ovaj dokument potvrđuje ozbiljnost i predanost javnih servisa iz regiona ispunjavanju naše osnovne funkcije – usluga građanima – i to ovaj put kroz edukaciju i obuku. Podrška Savjeta, Evropske komisije i Evropske radiodifuzne unije je u tom smislu izuzetno vrijedna“.
Cilj sporazuma je da se osoblju na svim nivoima omogući da uspiješno savladavaju sadašnje i buduće izazove, te da se kroz niz aktivnosti na unaprjeđenju misije javnih servisa potpisnika protokola poveća doprinos javnih servisa razvoju savremenih, demokratskih društava u jugoistočnoj Evropi.
Generalni direktor Radio-televizije Bosne i Hercegovine, Mehmed Agović je istakao izuzetnu važnost ovog protokola za jačanje misije i kredibiliteta javnih servisa u jugoistočnoj Evropi.  
„Za nas, u BHRT-u, ovaj protokol pruža mogućnost da uspiješno pratimo tehnološki napredak u oblasti elektronskih medija i da budemo spremni da radimo u digitalnom okruženju“.
Potpisivanje protokola je podržala Evropska radiodifuzna unija (EBU), a na sastanku je učestvovala i predstavnica Evropske unije. 

Treći sastanak Odbora za obrazovanje pri Udruženju je održan dan prije potpisivanja protokola, 29. septembra 2011. godine. 

Protokol o regionalnoj saradnji u oblasti edukacije i obuke članica Evropskog udruženja javnih servisa jugoistočne Evrope možete naći na Internet stranici Savjeta za regionalnu saradnju, http://www.rcc.int/docs/0/215/protocol-on-regional-cooperation-in-education-and-training-among-members-of-the-european-association-of-public-service-media-in-south-east-europe. 
_________________________

Kao nasljednik Pakta stabilnosti za jugoistočnu Evropu, Savjet za regionalnu saradnju (RCC) pomaže regionalnu saradnju i podržava evropske i evro-atlantske integracije u jugoistočnoj Evropi. Savjet je svom radu usredsređen na privredni i društveni razvoj, infrastrukturu i energetiku, pravosuđe i unutrašnje poslove, bezbjednosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina, a njegovo članstvo broji 46 zemalja, organizacija i međunarodnih finansijskih institucija. 

Evropsko udruženje javnih servisa jugoistočne Evrope je osnovano u novembru 2010. godine kao neprofitno, strukovno tijelo javnih servisa u regionu. Uspostavljanje Udruženja je podržao Savjet za regionalnu saradnju.   

______________________________________________________________________________________

Za više informacija obratite se Dinki Živalj, portparolu Savjeta za regionalnu saradnju, tel: +387 33 561 700, faks: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int

